
Аnnotatsiya. O‘zbekistonda davlat xizmatlari milliy 

tizimining shakllanishi va rivojlanishi qonunchilik islohotlari, 

texnologik taraqqiyot va institutsional qayta qurish bilan tavsiflangan 

alohida bosqichlarni bosib o‘tdi. Tadqiqotda asosiy e’tibor 

mamlakatda davlat xizmatini rivojlantirishning asosiy bosqichlarini 

belgilashga qaratilgan. Huquqiy hujjatlar, hukumat hisobotlari, ilmiy 

adabiyotlar va boshqa manbalarning tizimli tahlili davlat xizmatlari 

milliy tizimi taraqqiyoti evolyutsiyasini tushunish uchun asos bo‘ldi. 

Har bir bosqichni uning maqsadlari, siyosat islohoti, muammolari va 

natijalari nuqtai nazaridan tahlil qilish davlat xizmatlarining 

taraqqiyot yo‘lini har tomonlama tushunishga xizmat qiladi. 

Kalit so‘zlar: Davlat xizmatlari, rivojlanish bosqichlari, 

qonunchilikdagi islohotlar, Davlat xizmatlari markazlari, elektron 

hukumat. 

Abstract. The formation and development of the national 

system of public services in Uzbekistan has gone through separate 

stages characterized by legislative reforms, technological 

development, and institutional restructuring. The main focus of the 

study is on determining the main stages of development of public 

service in the country. The systematic analysis of legal documents, 

government reports, scientific literature and other sources served as 

a basis for understanding the evolution of the development of 

national public service. The analysis of each stage in terms of its 

goals, policy reform, problems and results serves to gain a 

comprehensive understanding of the trajectory of development. 

Keywords: Public services, stages of development, 

legislative reforms, State service centers, e-government. 

Аннотация. Становление и развитие национальной 

системы государственных услуг в Узбекистане прошло 

отдельные этапы, характеризующиеся законодательными 

реформами, технологическим развитием и институциональной 

перестройкой. Основное внимание в исследовании уделяется 

определению основных этапов развития государственной 

службы в стране. Систематический анализ правовых 

документов, правительственных отчетов, научной литературы и 

других источников послужил основой для понимания эволюции 

развития национальной государственной службы. Анализ 

каждого этапа с точки зрения его целей, политических реформ, 

проблем и результатов позволяет получить всестороннее 

понимание траектории развития. 

Ключевые слова: Государственные услуги, этапы 

развития, законодательные реформы, Центры государственных 

услуг, электронное правительство. 

KIRISH 

Davlat xizmatlari zamonaviy 

jamiyatlarning muhim tarkibiy qismi 

bo‘lib, davlat organlari tomonidan 

fuqarolar va tadbirkorlik subyektlariga 

taqdim etiladigan keng ko‘lamli faoliyat 

va funktsiyalarni o‘z ichiga oladi. Ushbu 

xizmatlar xususiy sektor tomonidan 

taklif qilinadigan xizmatlardan bir 

qancha xususiyatlari bilan ajratib turadi. 

Davlat xizmatlarining asosiy 

xususiyatlaridan biri - ular ijtimoiy-

iqtisodiy holatidan qat’i nazar, 

jamiyatning barcha a’zolari uchun ochiq 

bo‘lishi, sog‘liqni saqlash, ta’lim, 

transport va sanitariya kabi muhim 

tovarlar va xizmatlardan teng 

foydalanishni ta’minlash uchun 

mo‘ljallangan. Ushbu xususiyat ijtimoiy 

adolat kontseptsiyasiga mos keladi va 

jamoalar ichida inklyuzivlikni 

ta’minlaydi. 

Yana bir ajralib turadigan jihati - 

xususiy xizmatlardan farqli o‘laroq, 

davlat xizmatlari uchun pul 

to‘lanmaganda yoki soliqlar orqali 

moliyalashtirishga qo‘shgan hissasidan 

qat’i nazar, barcha fuqarolarga teng 

xizmatlar ko‘rsatilishidir [1]. Bundan 

tashqari, davlat xizmatlari ko‘pgina 

xususiyatlari bilan xususiy sektorda 

ko‘rsatiladigan xizmatlardan ajralib 

turadi. 

Davlat xizmatlarini rivojlanish 

evolyutsiyasini tushunish ularning sifati 

va samaradorligini oshirish uchun juda 

muhimdir. Ushbu evolyutsiyani kuzatib 

borish orqali tajribalarni o‘rganish – 

rivojlanish strategiyalarni ishlab 

chiqishda muhim ahamiyat kasb etadi. 

Bundan tashqari, davlat xizmatlari 

ko‘rsatishning rivojlanish bosqichlarni 

o‘rganish ularning shakllanishidagi 

iqtisodiy sharoitlar va ijtimoiy harakatlar 

haqida tushunishga yordam beradi. 

Ushbu tushuncha manfaatdor 

tomonlarga kelajakdagi tendentsiyalar 

va muammolarni oldindan bilish 

imkonini beradi va shu bilan proaktiv 

qarorlar qabul qilishga yordam beradi 

[2]. 

Davlat xizmatlari ijtimoiy 

farovonlikni oshirish va inklyuziv 

jamiyatlarni rivojlantirishda muhim rol 

o‘ynaydi. Ularning o‘ziga xos 

xususiyatlari va tarixiy rivojlanishini 

tushunish zamonaviy muammolarni hal 

qilishda ularning sifati, samaradorligi va 

dolzarbligini oshirish uchun muhimdir. 

Bundan tashqari, davlat xizmatlari 

ko‘rsatish ijtimoiy-iqtisodiy taraqqiyotni 

rag‘batlantirish, fuqarolarning turmush 

sifatini oshirish hamda ishbilarmonlik 

muhitini yaxshilashda muhim rol 

o‘ynaydi [3]. O‘zbekistonda davlat 

xizmatlari ko‘rsatish milliy tizimining 

shakllanishi va rivojlanishi qonunchilik 

islohotlari, texnologik taraqqiyot va 

institutsional qayta qurish bilan ajralib 

turadigan alohida bosqichlarni bosib 

o‘tdi. Ushbu bosqichlarni tushunish 

davlat boshqaruvi bilan shug‘ullanuvchi 

siyosatchilar, tadqiqotchilar va 

amaliyotchilar uchun muhim ahamiyat 

kasb etadi.  

Tadqiqotda asosiy e’tibor davlat 

xizmatlari ko‘rsatish milliy tizimini 

rivojlantirishning asosiy bosqichlarini 

aniqlashga qaratilgan. O‘zbekistonda 

davlat xizmatlarini rivojlanishi haqida 

aniq tasavvurga ega bo‘lish davlat 

xizmatlarini rivojlantirish sohasida 

optimal qarorlar qabul qilish 

imkoniyatlarini oshirishga xizmat qiladi. 

Shuningdek, O‘zbekistonda davlat 

xizmatlari ko‘rsatishning milliy tizimini 

rivojlanish bosqichlarini haqida aniq 

ilmiy xulosalarga ega bo‘lish orqali 

sohaga oid adabiyotlarga qimmatli hissa 

qo‘shish mumkin. 

MAVZUGA OID 

ADABIYOTLAR SHARHI 

Iqtisodiy tadqiqotlar va islohotlar 

markazi ilmiy xodimi M.Babadjanov 

davlat xizmatlari ko‘rsatish sohasi 

rivojlanishini 2 bosqichga bo‘ladi, bunda 

birinchi bosqich 1991 yildan 2017 

yilgacha bo‘lgan davr, ushbu bosqich 

davlat xizmatlarini ko‘rsatish darajasi 

fuqarolar va tadbirkorlik subyektlarining 

talablariga javob bermasligi hamda 

yuqori darajadagi byurokratiya saqlanib 

turishi bilan izohlanadi. Ikkinchi bosqich 

esa 2017 yildan hozirgi kungacha, ushbu 

bosqich idoralararo elektron hamkorlik 

yo‘lga qo‘yilganligi hamda byurokratik 

taomillar keskin kamayganligi bilan 

izohlangan [4]. 

I.Jabborov o‘zining 

dissertasiyasida O‘zbekiston 

Respublikasida “davlat xizmati” 

institutining shakllanishini o‘rta 

arslardan boshlanganligi haqida 

xulosalar keltirib o‘tgan. 2003 yildan esa 

tadbirkorlik subyektlarini “yagona 

darcha” tamoyili bo‘yicha ro‘yxatdan 

o‘tkazish tizimini joriy etilishi bilan 

davlat xizmatlari ko‘rsatishning milliy 

tizimini rivojlanish bosqichlari 

boshlаnganligi haqida fikrlarni uchratish 

mumkin [5]. 

O‘zbekistonda davlat xizmatlarini 

ko‘rsatishning milliy tizimini rivojlanish 

bosqichlari bo‘yicha mavjud 

adabiyotlarda ko‘pincha keng qamrovli 

tahlil etishmaydi. Ba’zi tadqiqotlar 

davlat xizmatlari sektoridagi muayyan 

islohotlar yoki tashabbuslarga e’tibor 

qaratgan bo‘lsa, boshqalari har bir 

bosqichning xususiyatlarini 

o‘rganmasdan, kengroq sharhlar beradi. 

Natijada, O‘zbekistonda davlat 

xizmatlarini rivojlanish evolyutsiyasini 

tizimli ravishda bosqichlarga ajratish va 

ularni kengroq tushunishga yordam 

beradigan tadqiqotlarga ehtiyoj bor. 

TADQIQOT 

METODOLOGIYASI 

Biz ushbu tadqiqot ishi doirasida 

O‘zbekistonda davlat xizmatlarining 

shakllanishi va rivojlanish bosqichlarini 

tizimli tahlil qilish orqali ushbu 

bo‘shliqlarni to‘ldirishni 

maqsadlarimizdan biri sifatida belgilab 

oldik. O‘zbekistonda davlat xizmatlari 

ko‘rsatish milliy tizimining rivojlanish 

bosqichlarini o‘rganish uchun qonun 

hujjatlarini, siyosiy tashabbuslarni va 

mamlakatda davlat xizmatlarini 

ko‘rsatish bilan bog‘liq empirik dalillar 

haqidagi ma’lumot to‘plash va ularni 

tizimli tahlil qilish usullaridan 

foydalanildi.  

Davlat xizmatlari ko‘rsatish milliy 

tizimining rivojlanish bosqichlarini 

o‘rganishda qo‘llaniladigan tadqiqot 

usuli turli manbalardan ma’lumotlarni 

to‘plash va tahlil qilishga tizimli 

yondashuvni o‘z ichiga oladi [6]. 

Tadqiqot ishi quyidagi bosqichlarni 

o‘z ichiga oladi: 

Birinchidan, O‘zbekistonda davlat 

xizmatlarini ko‘rsatishni tartibga 

soluvchi qonunchilik bazasini tushunish 

uchun qonun hujjatlari o‘rganildi. Bu 

davlat xizmatlarini ko‘rsatish 

doirasidagi hukumat tomonidan qabul 

qilingan qonunlar, qarorlar, farmonlar va 

boshqa qoidalarni o‘z ichiga oladi. 

Ikkinchidan, davlat xizmatlari 

koʻrsatish bilan bogʻliq siyosiy 

tashabbuslar davlat xizmatlarining 

qulayligi, sifati va samaradorligini 

oshirishga qaratilgan davlat hisobotlari 

va strategiyalari koʻrib chiqildi. Bu 

davlat xizmatining muammolarini hal 

qilishga va jamiyat ehtiyojlarini 

qondirishga qaratilgan hukumat 

nutqlarini va tashabbuslarini o‘rganishni 

o‘z ichiga oladi. 

Shuningdek, O‘zbekistonda davlat 

xizmatlari siyosati va tashabbuslarining 

amalda tatbiq etilishi va natijalari haqida 

tushuncha berish uchun empirik dalillar 

to‘plandi va tahlil qilindi.  

Tarixiy ma’lumotlar, hukumat 

hisobotlari va ilmiy adabiyotlar 

O‘zbekistonda davlat xizmatlarini 

ko‘rsatishning milliy tizimini 

shakllanishi va rivojlanish bosqichlari 

tushunish uchun asos bo‘lib xizmat qildi. 

TAHLIL VA NATIJALAR 

Tadqiqot maqsadiga erishishda 

qonun hujjatlari, hukumat hisobotlari, 

ilmiy adabiyotlar va boshqa manbalarni 

tizimli tahlil qilinda. Tahlilidan xulosa 

qilib O‘zbekistonda davlat xizmatlarini 

ko‘rsatishning milliy tizimini 

rivojlanishnishini 5 ta bosqichga ajratish 

mumkin (1-jadvalga qarang). 

1-jadval. 

O‘zbekistonda davlat xizmatlari ko‘rsatish milliy tizimini rivojlanish 

bosqichlari 

Bosqichlar Asosiy xususiyatlari 

Milliy davlat xizmatlari 

institutlarini qurish bosqichi 

(1991 yil 31 avgustdan 2000 

yillargacha) 

- rejali iqtisodiy tizimga asoslangan davlat xizmatlari 

institutlari bozor iqtisodiyoti va demokratik boshqaruv 

talablariga mos ravishda qayta qurildi [7,8,9,10]. 

Davlat xizmatlari koʻrsatish 

tizmida islohotlar bosqichi 

(2001-2003 yillar)  

- 2001 yil avgust oyidan tadbirkorlik subyektlarini davlat 

ro‘yxatidan o‘tkazish ularni hisobga qo‘yish bilan bog‘liq 

davlat xizmatlari “bir yo‘la” printsipi bo‘yicha amalga 

oshirilishi belgilab qo‘yildi [11]; 

- 2003 yil avgust oyidan tadbirkorlik subyektlarini “yagona 
darcha” tamoyili bo‘yicha ro‘yxatdan o‘tkazish tumanlar 

(shaharlar) hokimliklari huzuridagi tadbirkorlik subyektlarini 

ro‘yxatdan o‘tkazish inspeksiyalari tomonidan amalga 

oshirilishi belgilab berildi [12]. 

Elekron davlat xizmatlari 

koʻrsatishning huquqiy 

asoslarini yaratish bosqichi 

(2003 yillardan boshlab) 

- 2003 yil 11 dekabrdagi O‘zbekiston Respublikasining 

“Axborotlashtirish to‘g‘risida”gi 560-II-son Qonuni bilan 

elektron hujjat tushunchasiga ta’rif berildi [13]; 

- 2004 yil 29 apreldagi O‘zbekiston Respublikasining 

“Elektron hujjat aylanishi to‘g‘risida”gi 611-II-son Qonuni 

bilan elektron hujjat aylanishi sohasidagi munosabatlar 

tartibga solindi [14]; 

- Axborot-kommunikatsiya texnologiyalaridan foydalangan 

holda interaktiv davlat xizmatlari ko‘rsatish maqsadida 2007 

yil 17 dekabrda O‘zbekiston Respublikasi Vazirlar 

Mahkamasining “Internet tarmog‘ida O‘zbekiston 

Respublikasining Hukumat portalini yanada rivojlantirish 

chora-tadbirlari to‘g‘risida”gi  259-son qarori qabul qilindi 

[15]; 

- Vazirlar Mahkamasining 2007 yil 23 avgustdagi 181-son 

qarori 1-ilovasi bilan “Axborot-kommunikatsiya 

texnologiyalaridan foydalangan holda interaktiv davlat 

xizmatlari ko‘rsatish to‘g‘risida nizom” hamda ushbu 

qarorning 2-ilovasi bilan “Bazaviy interaktiv davlat 

xizmatlari reyestri” tasdiqlandi [16]. 

Elektron davlat xizmatlaridan 

keng ko‘lamda foydalanish 

imkoniyatlarini yaratish (2013 

yil 1 iyuldan boshlab) 

- 2013 yilning 1-iyulidan boshlab Yagona interaktiv davlat 

xizmatlari portali (my.gov.uz) ishga tushirilishi [17]; 

- 2016 yildan OneID - Yagona identifikatsiya tizimi 

(id.egov.uz) ishga tushirildi [18]. 

Davlat xizmatlari 

ko‘rsatishning milliy tizimini 

tubdan isloh qilish bosqichi 

(2017 yil 12 dekabrdan 

boshlab) 

- 2017 yil 12 dekabrda O‘zbekiston Respublikasi Adliya 

vazirligi huzuridagi Davlat xizmatlari agentligi tashkil etildi 

[19]; 

- 2017 yil 13 dekabrdan har bir tuman (shahar)larda 

tadbirkorlik subyektlari hamda fuqarolarga “yagona darcha” 

tamoyili bo‘yicha davlat xizmatlarini taqdim qiluvchi Davlat 

xizmatlari markazlari tashkil etildi [20]. 

 

O‘zbekistonda davlat xizmatlari 

ko‘rsatish milliy tizimi rivojlanishining 

har bir bosqichi o‘z maqsadlari, siyosat 

islohotlari, muammolari va natijalari 

nuqtai nazaridan tahlil qilindi. 

Mamlakatimizda davlat xizmatlarining 

rivojlanishi mamlakatdagi o‘ziga xos 

ijtimoiy-iqtisodiy tashabbuslar va 

islohotlar bilan tavsiflanadi. 

Milliy davlat xizmatlari institutlarini 

qurish bosqichida mavjud ma’muriy 

tuzilmalar qayta tashkil etildi, 

shuningdek, demokratik boshqaruvga 

asoslangan suveren mamlakatimiz 

fuqarolari va tadbirkorlik subyektlarining 

davlat xizmatlariga bo‘lgan ehtiyojlariga 

mos ravishda yangi vazirliklar va davlat 

idoralari tashkil etildi [8,9,10]. Ularga 

boshqaruvning turli tarmoqlari, jumladan, 

moliya, taʼlim, sogʻliqni saqlash va 

infratuzilmani rivojlantirish bilan bogʻliq 

aniq funksiyalar yuklatildi. Davlat 

boshqaruvda qarorlar qabul qilish 

jarayonlarini soddalashtirish va davlat 

xizmatlarini ko‘rsatish samaradorligini 

oshirish maqsadida har bir davlat 

boshqaruvi organlari uchun aniq 

vakolatlar belgilab berildi. 

Yangi ming yillikning boshlanishi 

bilan O‘zbekistonda davlat xizmatlari 

ko‘rsatish tizimini modernizatsiya 

qilishga qaratilgan islohotlar bosqichi 

boshlandi. Ushbu islohotlar ma’muriy 

samaradorlikni oshirish, mahalliy 

hokimiyat organlarining vakolatlarini 

kengaytirish hamda byurokratiyani 

tartibga solishga qaratilgan. Tadbirkorlik 

subyektlarini ro‘yxatdan o‘tkazish va 

ularning faoliyati uchun yanada qulay 

shart-sharoitlar yaratish, jarayonlarni 

tartibga solish va tadbirkorlarning 

huquqiy himoyasini ta’minlash maqsadida 

huquqiy-me’yoriy bazalar tubdan qayta 

ko‘rib chiqildi [11,12]. 

XXI asr – “Axborot asri”da 

dunyoning ko‘plab davlatlarida bo‘lgani 

singasi O‘zbekistonda ham 2003 yildan 

boshlab elektron davlat xizmatlarini joriy 

etish harakatlari boshlandi. Elektron hujjat 

tushunchalarini aniqlash, elektron hujjat 

aylanishini tartibga solish va elektron 

davlat xizmatlarini ko‘rsatish uchun zarur 

bo‘lgan huquqiy bazani yaratishga 

qaratilgan qonun va me’yoriy hujjatlar 

qabul qilindi [13,14,15,16]. Fuqarolar va 

tadbirkorlik subyektlariga samarali va 

shaffof elektron xizmatlar ko‘rsatishga 

qaratilgan “Elektron hukumat” 

infratuzilmasi ishlab chiqildi. 

Elektron hukumat tashabbuslarining 

huquqiy asoslarini yaratishga qaratilgan 

qonunlar qabul qilinishi, ularda ham 

davlat organlarining, ham fuqarolarning 

elektron o‘zaro munosabatlardagi huquq 

va majburiyatlarini belgilab berdi. 

2013-yilda Yagona interaktiv davlat 

xizmatlari portalining ishga tushirilishi 

byurokratik tartib-taomillarni 

soddalashtirib, davlat xizmatlarini 

raqamlashtirishda muhim voqea bo‘ldi 

[17]. Davlat xizmatlarini yagona portalga 

birlashtirilishi fuqarolar va tadbirkorlik 

subyektlari uchun jarayonni bir necha 

barobarga soddalashtirdi [21]. Davlat 

boshqaruvi tizimlarini raqamlashtirish va 

yangi xizmatlarni joriy etish 

foydalanuvchilar uchun qulaylikni 

oshirish, qulay ishbilarmonlik muhitini 

mustahkamlash [3] va ijtimoiy-iqtisodiy 

o‘sishni ta’minlashda [22] muhim 

ahamiyat kasb etadi. 

O‘zbekiston Respublikasi Vazirlar 

Mahkamasining 2015 yil 17 dekabrdagi 

“Jismoniy va yuridik shaxslar markaziy 

ma’lumotlar bazalarini shakllantirish va 

“Elektron hukumat” tizimi 

foydalanuvchilarini 

identifikatsiyalashning yagona axborot 

tizimini joriy etish chora-tadbirlari 

to‘g‘risida” 365-son qarori qabul qilindi 

[23], qaror ijorisni ta’minlash maqsadida 

2016 yilda OneID - Yagona 

identifikatsiya tizimi (id.egov.uz) ishga 

tushirildi. Ushbu tizim orqali portal 

foydalanuvchilarining xavfsizlik va 

haqiqiyligini ta’minlashning mustahkam 

mexanizmlarini joriy qilindi. Yagona 

identifikatsiya tizimining joriy qilinishi 

davlat xizmatlaridan foydalanuvchilar 

uchun ko‘plab imkoniyatlar paydo qildi. 

Xususan, elektron hukumat portaliga 100 

dan ortiq axborot tizimlari ulangan bo‘lib, 

barcha vazirliklar, davlat tashkilotlarining 

axborot tizimiga yagona identifikatsiya 

tizimining bitta login, bitta parol yoki 

elektron raqamli imzo orqali kirish 

imkoniyati yaratildi [18]. 

Yuqoridagi qarorining 2-ilovasi 

bilan “Elektron hukumat” tizimi 

foydalanuvchilarini 

identifikatsiyalashning yagona axborot 

tizimi to‘g‘risidagi nizom tasdiqlandi. 

Ushbu nizom bilan “Elektron hukumat” 

tizimi foydalanuvchilarini 

identifikatsiyalash yagona axborot 

tizimining  vazifalari, funksiyalari, 

ishlashi va undan foydalanish tartibini 

belgilab berildi [23]. 

Davlat xizmatlari ko‘rsatish milliy 

tizimini tubdan isloh qilish 2017 yildan 

boshlab har bir tuman (shahar)da “yagona 

darcha” tamoyili asosida faoliyat 

yurituvchi Davlat xizmatlari 

markazlarining tashkil etilishi bilan 

tavsiflanadi [20]. “Yagona darcha” usuli 

davlat xizmatlari ko‘rsatish jarayonini 

soddalashtiradi va foydalanuvchilarning 

vaqt va xarajatlarini tejaydi [24]. Bu 

markazlar, shahar va qishloq orasidagi 

tafovutni bartaraf etish, xizmatlardan teng 

foydalanishni ta’minlash orqali iqtisodiy 

taraqqiyotga ko‘maklashishda hal 

qiluvchi rol o‘ynamoqda.  

Bundan tashqari, har bir tuman 

(shahar)da Davlat xizmatlari 

markazlarining tashkil etilishi fuqarolarga 

ham, tadbirkorlik subyektlariga ham 

davlat xizmatlaridan foydalanishda yana 

ko‘plab qulayliklar yaratdi:  

- davlat xizmatlarini bir tom ostida 

birlashtirib, Davlat xizmatlari markazlari 

jarayonlarni yanada samarali va 

soddalashtirishga yordam beradi. 

Foydalanuvchilar bir joyda ariza 

topshirishlari, ruxsatnomalar, litsenziyalar 

yoki boshqa hujjatlarni olishlari va turli 

byurokratik jarayonlarda yordam olishlari 

mumkin. Davlat xizmatlari agentligi 

tashkil etilgandan boshlab bir yil 

davomida Davlat xizmatlari markazlari 

jami 5 millionga yaqin xizmat ko‘rsatildi, 

bu 2017 yilgiga nisbatan 35 barobar 

ko‘pdir [25]; 

- davlat xizmatlari markazlarining 

tashkil etilishi xizmat ko‘rsatishda 

mijozlarga yo‘naltirilgan yondashuvni 

ta’minlash orqali byurokratik to‘siqlar va 

qog‘ozbozlikni kamaytirishga qaratilgan 

[20]. Shuningdek, davlat xizmatlari 

markazlarida ko‘rsatish bilan bog‘liq 

operatsiyalarida shaffoflikni oshirishga 

xizmat qiladi. Bu esa hukumatga 

mas’uliyat va ishonchni oshirishga 

yordam beradi; 

- har bir tuman (shahar)da Davlat 

xizmatlari markazlarining mavjudligi 

fuqarolar, ayniqsa chekka hududlarda 

yashovchilar uchun yanada qulayroq 

bo‘lishini ta’minlaydi. Bu shahar va 

qishloq aholisi o‘rtasidagi tafovutni 

bartaraf etishga, barcha uchun davlat 

xizmatlaridan teng foydalanishni 

ta’minlashga yordam berdi; 

 - davlat xizmatlari markazlari 

tadbirkorlik subyektlariga samarali 

xizmatlar ko‘rsatish orqali yanada qulay 

ishbilarmonlik muhitini yaratishga hissa 

qo‘shadi . Ruxsatnomalar, litsenziyalar 

yoki boshqa normativ hujjatlarni 

olishning soddalashtirilgan jarayonlari 

tadbirkorlik va iqtisodiy o‘sishni 

rag‘batlantirishga yordam bermoqda. 

Ushbu davrlarda O‘zbekistonning 

boshqaruv samaradorligini oshirish, 

davlat xizmatlari ko‘rsatish sifatini 

oshirish va ijtimoiy-iqtisodiy rivojlanishni 

rag‘batlantirishda muhim o‘zgarishlar 

amalga oshirildi. 

Har bir bosqichni o‘z maqsadlari, 

siyosat islohotlari, muammolari va 

natijalari nuqtai nazaridan tahlil qilish 

O‘zbekistonda davlat xizmatlarini 

rivojlantirish traektoriyasi haqida har 

tomonlama tushunchaga ega bo‘lishga 

xizmat qiladi. 

XULOSA VA TAKLIFLAR 

Xulosa qilib aytganda, 

O‘zbekistonda davlat xizmatlari 

ko‘rsatish milliy tizimining shakllanishi 

va rivojlanish bosqichlari 

mamlakatimizda boshqaruvni 

modernizatsiya qilish, ma’muriy 

samaradorlikni oshirish, xizmatlar 

ko‘rsatish mexanizmlarini 

takomillashtirish borasidagi sa’y-

harakatlari natijasida kechdi. 

Qonunchilikdagi islohotlar, texnologik 

innovatsiyalar va institutsional qayta 

qurish davlat xizmatlari evolyutsiyasini 

shakllantirishda muhim rol o‘ynadi. 

Davlat xizmatlarini isloh qilishda 

jadallikni saqlab qolish, xizmatlar 

ko‘rsatishda innovatsiyalarni qo‘llab-

quvvatlash O‘zbekistonning barcha 

fuqarolari va tadbirkorlik subyektlari 

uchun sifatli davlat xizmatlarini 

ko‘rsatishning birlamchi shartlaridan biri 

bo‘lib qoladi. Davlat xizmatlari 

rivojlantirish yo‘lida to‘plangan 

tajribalardan olingan saboqlarni 

o‘zlashtirib, paydo bo‘layotgan 

imkoniyatlardan foydalangan holda, 

mustahkam, sezgir va fuqarolarga 

yo‘naltirilgan davlat xizmatlari tizimini 

barpo etish yo‘lidagi islohotlarini davom 

ettirish inklyuziv rivojlanishning asosiy 

talablaridan biridir. 

